
ᓘᑦᑖᖅ ᑑᓄ, ᓚᐃᕆᓐᑎᐊᓐ ᐃᓕᓐᓂᐊᕐᕕᔾᔪᐊᖅ 
 
ᑕᒪᑐᒪᓂ ᐱᓇᓱᐊᒐᒥ ᐱᓕᕆᓂᖃᕐᓂᖓᑦ 2011-ᒥ ᑐᕌᖓᓚᐅᖅᐳᖅ ᐅᔭᖅᑲᑐᖄᓗᓐᓂᑦ ᐅᑭᐅᓕᓐᓂᑦ 1.1 
ᐱᓕᐊᓂᑦ ᕿᑭᖅᑖᓘᑉ ᐅᐊᓐᓇᖓᓂ. ᑕᒪᒃᑯᐊ ᐅᔭᖅᑲᑐᖄᓗᐃᑦ ᑐᓚᐅᖅᓯᒪᔪᒥᓂᐅᕗᑦ 
ᑕᕆᐅᕐᔪᐊᒥᓂᐅᓚᐅᖅᓯᒪᔪᑎᒍᑦ ᓯᓚᕐᔪᐊᕌᓘᑉ ᖄᖓ ᓄᓇᕗᑦ ᑲᓇᕐᓇᖓᓂ ᓅᑦᑐᐊᓘᒻᒪᑦ ᑕᕆᐅᕐᒧᓪᓗ 
ᐅᓕᒍᔾᔭᐅᓪᓗᓂ ᒫᓐᓇ ᕿᑭᖅᑖᓘᑉ ᐅᐊᓐᓇᕆᓕᖅᑕᖓᓂ. ᑖᒃᑯᐊ ᐅᔭᖅᑲᐃᑦ ᑲᑕᒐᒃᑐᒥᓂᐅᓚᐅᖅᓯᒪᕗᑦ 
ᐃᑎᔪᐊᓘᑎᓪᓗᒍ ᑕᕆᐅᖅ ᓯᓚᕐᔪᐊᑉ ᖄᖓ ᑎᑭᐅᑎᓯᒪᓂᖓ ᐃᖅᑲᕐᒧᑦ ᑎᑭᐅᑎᒐᒥ ᓄᓇᓗ ᐊᐅᓚᔾᔭᑦᑐᓂ ᐊᒻᒪ 
ᓄᓇᕐᔪᐊᑉ ᐊᑖᓃᑦᑐᑦ ᐆᓇᖅᑐᐊᓗᒃ ᖄᖓᓅᕐᒪᑦ ᐅᔭᖅᑲᖑᖅᑐᓂ. ᑖᒃᑯᐊ ᐅᔭᖅᑲᐃᑦ ᕿᒥᕐᕈᒍᒥᓇᕈᑎᖃᖅᐳᑦ ᒪᕐᕉᒃ 
ᐱᔾᔪᑎᒋᓪᓗᒋᑦ. (1) ᑖᕙᓐᓇ ᓄᓇ ᓴᕕᕋᒃᓴᖅᓴᖅᑕᖃᕐᓂᕆᔭᖓ ᖃᐅᔨᒪᔭᐅᒻᒪᑦ (ᓇᓂᓯᕕᒻᒥ ᐊᓯᖏᓪᓗ). ᑕᒪᒃᑯᐊ 
ᐊᐅᓚᓂᑯᒥᓂᑐᖃᐃᑦ ᐊᓯᓐᖑᐃᓚᐅᖅᓯᒪᔪᒥᓂᐅᕗᑦ ᓴᖅᑭᑎᑦᑎᒍᑕᐅᓪᓗᑎᑦ ᓴᕕᕋᔭᒃᓴᖃᖅᑑᔪᓂᑦ. ᑕᒪᒃᑯᐊᓗ 
ᓇᓂᔭᒃᓴᐅᓂᖅᓴᐅᓂᐊᖅᐳᑦ ᓴᕕᕋᔭᒃᓴᐃᑦ ᓄᓇᐅᑉ ᓄᓇᓐᖑᖅᐸᓪᓕᐊᓯᒥᓂᑐᖃᖓ ᑐᑭᓯᔭᐅᑉᐸᑦ. (2) 
ᐅᔭᖅᑲᑐᖃᒥᓃᑦ ᐊᑦᑐᐃᒪᑐᐃᓐᓇᕆᐊᓖᑦ ᖁᐱᕐᕈᒥᓂᕐᓂᑦ (ᐆᒪᔪᖅᑕᖃᓚᐅᖅᑎᓐᓇᒍ ᑕᐃᒃᓱᒪᓂᐊᓗᒃ). 
ᖁᐱᕐᕈᒥᓂᖅᑕᓕᒻᒪᕆᐊᓘᕙᓚᐅᖅᓯᒪᕗᖅ ᐃᒃᑲᓂᖅᓴᓂ ᑕᕆᐅᕐᒥ ᑕᐃᒃᓱᒪᓂ 1.1 ᐱᓕᐊᓐ ᐊᕐᕌᒍᓚᐅᖅᑐᓂ, 
ᑭᓯᐊᓂ ᖃᐅᔨᒪᔭᐅᓐᓗᐊᓐᖏᓂᖅᓴᐃᑦ ᐃᑎᓂᖅᓴᓃᑦᑐᓂ. ᑕᒪᑐᒪᓂ ᖃᐅᔨᓴᕆᐊᕐᓂᕐᒥ ᓇᓗᓇᐃᖅᓯᓂᐊᖅᐳᒍᑦ 
ᑕᒪᒃᑯᐊ ᐆᒪᔪᒥᓂᑐᖃᒥᓈᓗᓐᓂᑦ. 
 ᐱᓕᕆᐊᖑᔭᐅᓚᐅᖅᐳᑦ 2011-ᒥ ᕿᒥᕐᕈᔭᐅᓪᓗᑎᑦ ᐅᔭᖅᑲᑐᖄᓗᐃᑦ, ᑲᑎᑕᐅᓪᓗᑎᓪᓗ 
ᐊᖏᑎᒋᓂᖃᖅᑐᓂᑦ ᐊᒡᒐᒥᒃ 250-ᐸᓘᓪᓗᑎᑦ ᑭᖑᓂᐊᒍᑦ ᕿᒥᕐᕈᔭᐅᒃᑲᓐᓂᖅᑕᐅᔪᒃᓴᓂᑦ. ᐱᓕᕆᓂᖃᓚᐅᖅᐳᑦ 
ᒪᕐᕉᓐᓂᒃ ᑐᐱᖅᓯᒪᕖᓐᓂᒃ ᐊᑐᓂ ᒪᕐᕉᕙᒃᑐᑦ ᖃᐅᔨᓴᕆᐊᖅᑏᑦ ᐱᓱᑉᐸᒃᑐᑎᑦ ᐱᓇᓱᐊᕈᓯᕐᓂᑦ ᑕᓪᓕᒪᓂᑦ; 
ᖁᓕᒥᒎᓕᒃᑰᓚᐅᖅᐳᑦ ᒪᕐᕈᐊᖅᑎᑦᑐᑎᑦ ᑐᐱᖅᓯᒪᕕᒋᔭᖓᑦ ᓄᑦᑎᖅᑕᐅᓪᓗᓂ. ᑕᐃᒪᓐᓇᓴᐃᓐᓇᖅ 
ᐱᓕᕆᔪᒃᓴᐅᑕᐅᕗᑦ 2012 ᐊᐅᔭᖓᓂ. ᓂᕆᐅᑉᐳᒍᑦ ᑎᑎᖅᑲᒥᒃ ᓴᖅᑭᖅᑎᑦᑎᓂᐊᕆᐊᒃᓴᖅ ᒫᔾᔨ 2012 
ᑎᑭᓯᒪᓕᖅᑎᓪᓗᒍ. 
 ᐅᔭᖅᑲᑐᖄᓗᖃᕐᕕᓐᓂᑦ ᖃᐅᔨᓴᕆᐊᕐᓂᖅ ᐊᕐᕌᒍ ᐊᑕᐅᓯᐅᓐᖏᑦᑐᒧᐊᖓᓂᐊᖅᐳᖅ ᑕᒪᓐᓇᓗ 2011-ᒥ 
ᐱᓕᕆᐊᖑᔪᖅ ᐃᓚᒋᔭᐅᓪᓗᓂ. ᕿᒥᕐᕈᔭᐅᓂᐅᓚᐅᖅᑐᑦ ᐊᕐᕌᒎᓚᐅᖅᑑᑉ ᐅᖓᓕᐊᓂ ᑎᑎᕋᔾᔪᑕᐅᓯᒪᕗᖅ 
ᑭᓪᓕᓯᓂᐊᕐᓂᕐᒧᑦ ᑐᓴᕈᑎᒥ 2011-ᒥ ᐊᒻᒪᓗ ᑖᓐᓇ ᓱᓕ ᓇᕿᑦᑕᖅᑕᐅᕙᓪᓕᐊᓪᓗᓂ. ᐃᓕᓐᓂᐊᕕᔾᔪᐊᖅᓯᐅᑎᑦ 
ᑎᑎᖅᑲᐃᑦ ᓴᖅᑭᖅᑎᑕᐅᓚᐅᖅᐳᑦ 2011-ᒥ. ᑖᒃᑯᐊ ᑎᑎᖅᑲᓕᐅᕈᑕᐅᓚᐅᖅᐳᑦ ᓴᖅᑭᖅᑎᑕᐅᓚᐅᖅᑐᒥ ᓯᓚᕐᔪᐊᕐᒥ 
ᑲᑎᒪᓂᕐᔪᐊᖅᑕᖃᖅᑎᓪᓗᒍ ᐅᑐᐃᕆ 2011-ᖑᑎᓪᓗᒍ. ᐊᓯᖏᑦ ᓴᖅᑭᖅᑎᑕᐅᓚᐅᖅᐳᑦ ᓄᓇᓕᕆᓂᕐᒧᑦ 
ᑲᑐᔾᔨᖃᑎᒌᒃᑯᑦ ᑲᓇᑕᒥ ᐊᕐᕌᒍᑕᒫᖅᓯᐅᕐᓂᖃᖅᑎᓪᓗᒋᑦ ᒪᐃ 2011-ᒥ. 

